Maandag

Heb. 11:1-10.23-27,12: 1 - 3. Teks: Heb. 1: 1 b en 2. “Laat ons die wedloop
wat vir ons voorlé met volharding hardloop, die oog gerig op Jesus die Leidsman en
voleinder van die geloof."” Tema: 'Christus laat ons uit God se beloftes leef." Met die
ontwrigting waarmee hierdie jaar begin het, kan ons selfondersoek doen met hierdie
vraag: “Leef ons uit die sekerheid van wat ons voorsien 6f leef ons uit die sekerheid
van God se beloftes?” Hebreérs wys hierdie teenstelling tussen gelowiges en
ongelowiges: gelowiges leef in die geborgenheid, die sekerheid van wat hulle nie
kan sien nie en ongelowiges uit wat hulle sien. Wat jy nie kan sien nie, kan jy ook nie
voorsien nie. Die besondere van ons geloof is dat ons geborge en verseker is in wat
ons nie kan sien of voorsien nie. Ongelowiges kan net sekerheid kry uit die sigbare
materiéle wéreld, die persone, instellings, geld, voorspoed en geleenthede wat
voorhande is. Dit maak dat hulle met hulle eie planne, missies en visies kan
voorsien hoe dit met hulle sal gaan. Die krisis egter wat hierdie virus nou bewerk is
dat mense nie sekerheid kan kry oor die sigbare dinge wat nou voor ons afspeel nie
en daarom kan hulle ook niks meer voorsien met planne, visies en missies nie.
Hierdie uitsigloosheid maak dat baie mense nou moeg raak en uitsak. Omdat hulle
niks meer regtig kan voorsien nie, verloor hulle nou ook vir die lewe, werk en
samesyn hul motivering. Dit wat Hebreérs onder andere na verwys as “moeg word
en uitsak.” Om planne, missies en visies vir jouself en jou lewe te hé, is volgens
Hebreérs “sigbare dinge.” Dit is alles wat ons met ons gedagtes kan voorsien. Om
drome op te bou en gesigte te sien van jou eie gevoelens is ook “sigbare dinge.” Dit
is sigbaar volgens jou gevoelens. Net so is die geestelike godsbeelde wat mense in
hulle eie gees sien, ook “sigbare dinge.” Daarteenoor: Christene vind sekerheid in
die onsigbare dinge, nie die sigbare dinge nie. Preek beskikbaar op Google

by ngkerklevubu.co.za Ds. Petrus

Dinsdag

Heb. 11:1-10. 23 -27, 12: 1 — 3. Teks: Heb. 1: 1 b en 2. “Laat ons die wedloop
wat vir ons voorlé met volharding hardloop, die oog gerig op Jesus die Leidsman en
voleinder van die geloof." Tema: 'Christus laat ons uit God se beloftes leef.' Wat die
onsigbare dinge is waarvan ons seker is word in 11: 3 beskryf: "Deur geloof verstaan
ons dat die wéreld deur die Woord van God geskep is, met die gevolg dat wat gesien
kan word, ontstaan het uit dit wat nié gesien kan word nie.” Ons kan nie God en sy
Woord sien nie. Dit is die onsigbare dinge: God en sy Woord. Deur God en sy Woord
is ons seker dat Hy alles wat ons sien, uit niks gemaak het. Deur God en sy Woord
verstaan ons wat ons glad nie met ons verstand, ons gevoelens of ons gees kan
sien of voorsien nie. Ons glo — die onsigbare! Die onsigbare Wié ons glo, is Christus!
Dit is die geloofsontdekking wat elke persoon in Hebreérs 11 gemaak het: Christus is
die Begin en Voleinder van die geloof. Die uitdrukking “die geloof” in hierdie sin
beteken dit wat geglo word, die inhoud van die geloof wat geglo word. Hebreérs
beskryf hierdie inhoud van die geloof van hoofstuk 1 tot 10 as Christus wat die
Dawidsbelofte en die Abrahamsbelofte vervul deur sy lyding en sy verheerliking aan
die regterhand van die Vader. In 12 vers 2 vat Hebreérs hierdie inhoud weer saam



as Christus wat gekruisig is en sy plek aan die regterhand van die troon van God
ingeneem het. Die onsigbare dinge is die evangelie. In die eerste vier hoofstukke
beskryf Hebreérs hoe Jesus die Dawidsbelofte vervul sodat Hy die nuwe priester-
koning is wat Homself as offer gegee het om vir ons 'n barmhartige en getroue
hoépriester te kan wees. (2:17,18) Van hoofstuk 6 tot 10 verkondig Hebreérs dat
Jesus al die Abrahamsbeloftes vir ons waar maak in ons lewens (8: 8 — 12) sodat
ons vir God se liefde vervolmaak is. (10: 14) Van al hierdie onsigbare dinge van die
evangelie, is Jesus die Leidsman en Voleinder. Preek beskikbaar op Google

by ngkerklevubu.co.za Ds. Petrus.

Woensdag

Heb. 11:1-10. 23 -27, 12: 1 — 3. Teks: Heb. 1: 1b en 2. “Laat ons die wedloop wat
vir ons voorlé met volharding hardloop, die oog gerig op Jesus die Leidsman en
voleinder van die geloof.” Tema: Christus laat ons uit God se beloftes leef.' Christus
is die Leidsman en Voleinder van ons beloofde lewe as kinders van en met God in
sy skepping! Hy laat ons vir God en ons diens aan God heilig wees, sonder enige
sondeskuld en laat ons lewe vir hom welgevallig wees - mét al ons oortredinge.
Christus BEGIN met ons en alles wat Hy vir my bestem, Hy HOU AAN met my en Hy
VOLTOOI alles wat ek as sy kind vir Hom moet wees. Ons sekerheid oor ons
toekoms is die sekerheid van die onsienlike: die Here wat met ons besig is en nooit
met ons sal ophou voor ons alles is waarvoor Hy ons in sy liefde bestem het nie.
Ons is altyd vol hoop en altyd verseker van hierdie onsienlike — Christus het met ons
begin, lei ons en sal alles wat ons vir Hom moet wees voltooi. Ons mag nooit van
Jesus die Leidsman en Voleinder van die sienlike dinge maak nie! Dit is hoe Jesus
as afgod gepreek word vir mense wat hul toekoms self wil sien en voorsien. Hierdie
bygeloof klink dan so:

* Jy moet net aanhou met jou eie planne, jou doelstellings en doelwitte vir jou lewe
en nooit moed opgee nie.

* Jy moet altyd jou oog op Jesus hou want Jesus sal jou die krag gee om aan te hou
met jou planne, jou missies en jou visies. Elke keer as jy moedeloos word en voel jy
wil uitsak met jou doelstelling en doelwitte, moet jy net na Jesus opkyk en dan sal hy
jou weer die krag en motivering gee om te volhard met jou missies en visies.

* Hy sal jou sekerheid gee van die dinge wat jy sien en voorsien!

Daarteenoor: Christus laat ons altyd seker wees van 'n ONSIENLIKE toekoms binne
Sy beloftes - nie van die toekoms wat ek self sien en voorsien nie. Preek beskikbaar
op Google by ngkerklevubu.co.za Ds. Petrus.

Donderdag

Heb. 11:1-10.23-27,12: 1 - 3. Teks: Heb. 1: 1b en 2. “Laat ons die wedloop wat
vir ons voorlé met volharding hardloop, die oog gerig op Jesus die Leidsman en
voleinder van die geloof." Die sekerheid wat ons oor die onsigbare dinge van die
Here het, skep vir ons 'n nuwe lewenswyse in hierdie veranderde wéreld waarin die
meeste sigbare dinge deur hierdie virus onseker geword het. Dit skep in ons die krag
om die wedloop wat ons nou moet hardloop in hierdie veranderde onsekere wéreld



met volharding te kan hardloop. Dit is omdat ons die las van ons afgegooi het dat
ons sekerheid oor sienlike dinge moet hé. Dit is die unieke wat met ons as gelowiges
gebeur. Die sekerheid oor wie die Here vir en met ons is, maak dat ons

die sekerheid oor sienlike dinge AS N LAS van ons afgooi. Omdat ons nie in ons
planne, doelstellings en doelwitte sekerhede oor die lewe soek nie, kan ons elke dag
ons eie planne van vooraf verander, aanpas of gewoon net skrap wanneer die
werklikheid van God se wéreld om ons verander het. Net so is ons nooit opgeneem
in ons eie doelstellings en doelwitte dat &s ons dit nie bereik nie, ons in onsself
misluk nie. Ons kan net so maklik elke dag vir ons self nuwe doelstellings en
doelwitte stel om wéér by ons roeping en diens soos God dit beskik, aan te pas.
Omdat ons seker is van die onsigbare liefde van God vir ons, kan ons met 'n lewe vir
God aanhou, terwyl ons eie planne, doelstellings en doelwitte (hoe ons hierdie lewe
vir Hom moet leef), elke dag die hele tyd moet aanpas by hoe God ons lewe stuur
van begin tot einde. Ons kan nooit vasval in die afgodsdiens dat ons eie planne,
doelstellings en doelwitte méét aanhou, omdat ons glo dat God ons die krag gee om
daarmee aan te hou nie. Die HERE is die Leidsman en Voleinder van sy beloftes
hoe Hy ons sy kinders laat wees. Hy gee ons nié sy krag sodat 6ns die leidsman, en
voleinder van ons eie planne en doelwitte kan wees nie. Preek beskikbaar op
Google by ngkerklevubu.co.za Ds. Petrus

Vrydag

Heb. 11: 1 -10. 23 -27, 12: 1 — 3. Teks: Heb. 1: 1b en 2. “Laat ons die wedloop wat
vir ons voorlé met volharding hardloop, die oog gerig op Jesus die Leidsman en
voleinder van die geloof.” Ons kan hierdie nuwe wedloop om ons roeping in 'n nuwe
veranderde wéreld met volharding hardloop, ook omdat ons uit die sekerheid van
God se onsigbare liefde, van die las van ons sondes ontslae geraak het. Die Here
het al ons sondeskuld en straf vir altyd weggeneem deur die een offer van Jesus
Christus. (10: 12, 15) Hebreérs beskryf sonde as dit wat ons so maklik aankleef. Dit
beteken dit wat 6ns so maklik nog steeds geldig laat wees en in ons gewete nog
steeds ons laat aankla, beskuldig en waarmee ons, ons self veroordeel. Hierdie las
van sonde wat ons sou aankleef kan en moet ons net van onsself en uit ons eie
gewete uitskud. God laat ons nié in 'n onsekere wéreld die wedloop hardloop om in
sy liefde ons roeping teenoor Hom uit te leef, vir Hom te leef en te werk, omdat Hy
ons nog behandel volgens sondes wat ons aankleef nié. Hierdie las moet ons afskud
met die sekerheid van die onsienlike: Sy offer het ons vir altyd vir God se liefde
geheilig. Daarom is geen onsekerheid waarin die Here ons lei oor al die sienlike
dinge waarmee ons besig is, ooit deel van een of ander sondestraf nie.
Onsekerhede is net die wéreld waarin ons die wedloop hardloop om ook soos al die
ander gelowiges voor ons, ons opdrag om vir God te leef en te werk, gehoorsaam uit
te voer. Ons wat deur ons geloof in Jesus Christus seker is van die onsigbare dinge
van sy liefde en ons heiligheid in sy diens, leef ons lewe as opdrag van God, en
maak én skrap elke dag en oomblik, nuwe planne, nuwe doelstellings en doelwitte
soos die HERE as Leidsman en Voleinder ons lewe stuur. Hiermee kan ons aanhou.



Preek beskikbaar op Google by ngkerklevubu.co.za Ds. Petrus



